
QUINTO.








No havea scomputo ancora isso de dire,

Quanno che Cenza da lo fenestriello

Lo nnamorato suo vedde venire

Che tanno se carcava lo cappiello.

Perche già le pareva de sentire

Parole di chi à male cellevriello,

E gridaie Mase mio viene mò suso

Shiaccamillo da chà sto presentuso.



Ed isso pe lo muro rente rente

Se ne trasette bello zitto zitto,

E pontellaie la porta da valente,

E pò disse da suso bè c’hai ditto,

Te cride fuorze de gliottì la gente

Affè s’à chesta tienemente schitto,

Te voglio fare tale mazziata,

Che n’aterno te scuorde stà iornata.



Me ne rido de chesso, viene à chiazza

Ca vedarimmo pò ssa bravaria

(Decette Ciullo) ca co spata, e mazza

Darraggio cunto de la vita mia,

E voglio propio sta ianara pazza,

Che mò me guasta la fattocchiaria

A despietto de chi la vò faurire

Ca voglio co moglierema comprire.



Tu parle troppo, e si no caca sotta

Saglie chà suso, e vide che te faccio

(Respose Mase) ca co meza botta

Da la capo à li piede te scafaccio,

Ciullo arraggiata mò la porta votta,

E volea proprio scire da ssò mpaccio,

La trova chiusa, e grida apre vaiasso

Se no sta porta co no cauce scasso.

